ته‌خته‌بانی ماچ

                                         * دارا ئه‌حمه‌د *   
له باره‌گای (با)ڕا دێم و

   رووباری تۆزم بڕییه..

به‌ران دیسان 

قه‌واره‌کی خامۆش و بێده‌نگییه‌کی ئارام

           له‌خۆم‌ده‌پێچی و

   گه‌رده رۆشنه‌کانی سه‌ر چرۆی ئه‌ندێشه‌شم

          وازناهینن..

تاوه‌ک ده‌مفڕێننه 

      سه‌ر له‌شولاری شۆخه سه‌رمه‌ست و بنده‌سته‌کان

تاوه‌کی‌دیش 

      سه‌ر شه‌رموشووی ره‌وته سه‌رقۆز و بنئارۆزه‌کان

ئای له‌ تاوانی ئه‌و په‌نجانه‌ی

   نه‌یانزانی 

   چێژی هه‌رکوشینی گوره ره‌نگاوڕه‌نگه‌کان چییه و

                                      هه‌روه‌رین

   نهێنیی گه‌مه‌کرن به په‌لاپیتکه‌کانی ئاگر چییه و

                                      هه‌رتۆقین.

له باره‌گای (با)ڕا دێم و

   باوشه‌ک په‌یام و په‌یمانم به‌رێکردییه..

تاقه چاره‌شم هه‌ر (با)یه،

هاوڕه‌وتی با

به‌سه‌ر تیشه تیژه‌کانی کات 

                   ده‌خشێین و

   به مکیاجی کوڕه کیژانییه‌کان..

                   کیژه له‌خۆناڕازییه‌کان

      سنوور سنوور

      نه‌خشه‌ی ورات .. ناوچه .. کیشوه‌ر...

         - هه‌رچی شه‌رمه‌زارییه - 

                           ده‌ستڕینه‌وه.

له باره‌گای (با)ڕا دێین و 

   چه‌کی ده‌ستمان 

        لێزه‌ری نیگا و سه‌رنجه

   پرێسکه‌ی گه‌شتمان

                  پڕ پڕ ماچه..

خێرا..خێراش

   داکه جه‌رگ سوتایه‌کان

   لێکڕامانی ئه‌ڤینداران

   پێچاوپێچی رێ و رێچکۆران

                   ده‌مانبڕن،

ئه‌وشۆ قۆناغمان ئێره‌یه..

له‌سه‌ر لێواری ئه‌و ئاوه‌ش

جێژووانی(با)و

        - ئه‌و لێوانه‌ی له ماچ پتر هیچ نازانن -

   ئێشکچییه‌کانی نه‌ریت و بازاڕی سۆز له‌دوومانن

        پاسه‌وانی بزه‌ و جووله‌ی لێوانمانن..

ئێره ده‌ریای (مه‌ڕمه‌ڕه)یه

             هاوپشتی ده‌ریای (ئێجه)یه

   جێژووانی(با)و تیشکۆی غه‌مزه و

            مه‌کۆی موچڕکی سه‌رگه‌رمیی و ده‌ستبازییه،

هه‌ر لێره‌‌بوو

لۆ یه‌که‌مجار هاوڕێ(با)م دیت؛

           له‌بن دره‌ختی جوگرافیای بنار مێژووی

           سه‌روپێکه‌ک بارانی ماچمان هه‌رقوڕاند،

هه‌ر شه‌وێدی 

      ئێره جێژووانی هه‌مووان بوو.. 

له‌بن سێبه‌ری رۆشنایی 

     (( ئازادیی ماچ لۆ هه‌موومان))!

 یه‌که‌م کۆنگره‌ی ئه‌ڤینداران به‌ڕێکرا؛ 

   حه‌ز و ئۆخه‌ی پڕ تامه‌زرۆ 

   باره‌فڕکه‌ی بزه و نیگا

   هه‌رچی پێیده‌رێن رامووسان

   سه‌رله‌به‌ری ویست و ئاره‌زووه کپه‌کان

         سه‌ربه‌ست.. سه‌روه‌ر.. پایه‌دار بوون...

هه‌ر له‌و کۆنکره‌ش 

   هاوڕێمان (با)

        به‌ یه‌که‌م و دوا سکرتێر 

                   هه‌ربژێردرا. 

ئه‌وشۆ له قۆرایی (با) رانامینم

   تا وورشه‌ی دری خۆم ببیستم

ئه‌وشۆ ژۆره سپیه کافوورییه‌که‌م

         - دره ناسک و بێگه‌رده‌که‌ی هاوسه‌ره‌که‌م -

   به‌جێدێلم و خۆم ده‌خزێنمه خورجینه‌ی (با)..

هاوڕه‌وتی ئه‌و

   تیشه‌ تیژه‌کانی کات ده‌بڕین و

به هاوکاریی

تیپه‌کانی هوڕه و زریان 

         گه‌رده‌لوول و سروه و شه‌مار و ره‌شه‌با...

   هێرش..هێرش ، قۆناغ..قۆناغ؛

                  لاقی ده‌ریا..مه‌مکی زه‌وی

                  گۆنای عاسمان... ئازاد ده‌که‌ین..

   سه‌رله‌به‌ری ده‌ر و ده‌روونی گه‌ردوونیش  

         به (مۆر)ی ماچ سه‌رمۆر ده‌که‌ین.

له‌باره‌گای (با)ڕا دێین و

   هاوڕه‌وتی ئه‌و  

   ئارای ئازادیی و نان و ماچ

   له‌سه‌ر دری ده‌سه‌راتی سۆزفرۆشان

                         ده‌چه‌قێنین.

سبه‌ی‌شه‌ویش

به چاودێریی ئه‌ڤینداران

   زه‌ماوه‌نده  

   زه‌ماوه‌ندی دامه‌زرانی ته‌ختی ماچان.

له باره‌گای (با)ڕا هاتین

   رۆژانی دی.. شه‌وانی دی ، هاوڕه‌وتی (با)؛

هه‌ر به‌ربه‌ستان ده‌ڕووخێنین

هه‌ر سنووران تێکده‌شکێنین

هه‌ر ماچ

   هه‌ر ماچ

      هه‌ر ماچ له رووی یه‌کتریدا ده‌نه‌خشێنین.

له باره‌گای (با)ڕا هاتین

ئه‌وه‌ی به یاسای بێ‌یاسای ماچوموچیش رازیی نه‌بی‌

                       له بن ماچان ده‌یخنکێنین..

        له باره‌گای (با)ڕا هاتین...                                                               

